
Музыка залне хӗллехи евӗр капăрлатнă: пас тытнă йывăҫсем, хӗллехи 
панно. Ачасем зала лăпкă кӗвӗпе кӗрсе вырнаҫаҫҫӗ. 

Музыка ертӳҫи.  Ырă кун пултăр… 

Ачасем.  Чăн-та, ҫапла пултăр. 

       Ырăпа, ҫутăпа  пурăнмалла пултăр. 

Ертӳҫӗ. Эпир паян музыка залне мар, асамлă вăрмана лекнӗн туйăнать 

мана. Пас тытнă йывăҫсем шăппăн лараҫҫӗ. Мӗн кăна курнă, мӗн кăна 

пӗлмеҫҫӗ пуль вӗсем.  Хӗллехи вăрмана хавас юрă парнелесен хăйсем мӗн 

пӗлнине, тен,  пире те каласа парӗҫ. 

Ертÿçĕ. Шак-шак шаклатса, 

Сӗм вăрмана янратса 

Ула такка шаклатать – 

Пулăшмашкăн тăрăшать. 

 

Айболит тейӗн ăна, 

Пит чухлать ăна-кăна. 

Ӑшă енне васкамасть, 

Хăйне пӗртте упрамасть. 

 

Ак каллех «радист» шаккать, 

Сăмсипеле так! таккать: 

 

Ула такка. Ах, ҫитрӗ-ҫке сивӗ хӗл! 

Пурне те пит йывăр, пĕл! 



«Репортаж» пăхма сӗнетӗп, 

Сирĕнтен пулăшу кӗтетӗп. 

Экран ҫинче – шăнса кӳтнӗ кайăк-кӗшӗк. Пӗр ушкăн ача «Сивӗ хӗл» 

юрра «Пӗчӗк  ҫеҫ путене» юррăн кӗввипе  юрлать.                                                                                                                                                                                                                                                                                                                                                                                                                                                                                                                                                                                                                                                                                                                                                                                                                                              

 

Сивӗ Мучи чӗпӗтет. 

Питӗ хытă чӗтретет. 

Мӗнле хӗл каҫмалла-ши? 

Ах, епле тӳсмелле-ши? 

Хушса юрламалли: 

Хӗл Мучи, Сив Мучи, 

Хӗрхенсем кайăксене. 

Хӗл Мучи, Сив Мучи, 

Пӗчӗк тӗпренчӗксене. 

 Шăнчӗҫ, шăнчӗҫ урасем, 

Усăнчӗҫ ав хӳресем. 

Хӗл Мучи, хӗрхенсем, 

Эс пире ан пӗтерсем! 

 

Чана. Ыйтăва татса парас, 

Экологсемпе ҫыхăнас. 

Сырăшсене ҫактарас,  

Тӗрлӗ апат хуртарас. 

 

Ертӳҫӗ. Ачасем, эсир ҫут ҫанаталăк тусӗсем-и?  Кайăксене хӗлле мӗнле 

пулăшма пулать? 

Ачасем хуравлаççĕ.  

Чана. Аван, аван! Кун пек пулсан кайăксем те савăнӗҫ. 

Ертӳҫӗ. Ку тата мӗнле япала? 

«SOS» сигнал янрать мар-и? 

Ула такка телефонограмма ярать. 



Ула такка. Сунарҫăсен намăс ҫук,  

Кур-ха, нимле ҫынлăх ҫук! 

Шеллемеҫ мулкачсене,  

Пӗчӗкҫӗ чӗр чунсене. 

Экран ҫинче сунарҫăсем сунара тухнине кăтартакан ÿкерчĕк. 

Чана (экран ҫине пăхса). 

Аякра юлмалли ҫук,  

Иртӗхтермелли те ҫук. 

«Эткере» шăнк(ă)равлас пуль. 

Вӗсем пулăшаҫҫех пуль… 

Ертӳҫӗ. Чăн та, ачасем, Шупашкарта вӗренекен ҫамрăксен (студентсен) 

«Эткер» ятлă ушкăнӗ пур. Вӗсем ҫут ҫанталăка упрас енӗпе питӗ пултаруллă 

ӗҫлеҫҫӗ. Чанана «Эткерӗн»  адресне парас пулать. Хамăр та май пур таран ҫут 

ҫанталăка упрама хăнăхар. Атьăр, чӗр чунсене мӗнле юратнине выляса 

кăтартар.  

«Пăлан ҫури» вăйă. Ачасем ҫавракана карталанаҫҫӗ. Сăмахсемпе  

килӗшӳллӗн хусканусем туса пыраҫҫӗ. 2-мӗш, 3-мӗш хут вылянă чух вăйă 

темине хушса пыраҫҫӗ. 

Пӗчӗк пăлан вăрманта 

Пӳртре ларать тăманта. 

Мулкач килсе шак! шаккать 

Унран пулăшу ыйтать. 

Мулкач.  Эй, тăван, алăк уҫ. 

Унсăр пӗтет манăн пуҫ. 

Пăлан. Эй, мулкач, аллуна пар, 

Пĕрле туслă пурăнар. 

Ертӳҫӗ. Каллех вăрман янратса,  

Шак-и, шак-и шаклатса 

Ула такка таклатать, 

Ак ҫапла вăл хыпарлать: 

Ула такка «Морзе» азбукипе усă курса хыпар ярать. 



Чана.  Шифровка ман алăра,  

Мӗнле хыпар? Пăхар-ха. 

Хм…Шăнкăрч хӗлле вăрманта? 

Кун пек нихҫан пулман та. 

Мӗн пулнă-ши, ма апла? 

Мӗн пулса тухать капла? 

Ула такка.   Шăнкăрч ҫунат хуҫнă тет. 

Кăнтăра каяйман  тет… 

Пакша янă хваттере,  

Вăт кур-ха, ҫемҫе чӗре! 

Иккӗш пӗрле пур(ă)наҫҫӗ, 

Сивӗрен те х(ă)рамаҫҫӗ. 

Экран ҫине калаҫупа килӗшӳллӗн ӳкерчӗксем тухса пыраççĕ. 

2 пакша сцена çине тухаҫҫӗ. 

Пакшасем. Хваттере майларăмăр,  

Апат янтăларăмăр. 

Тин хăрас ҫук сив хӗлтен, 

Вӗртӗр-и ҫил ҫур ҫӗртен!  

Ачасем «Пакша» юрра юрлаççĕ. 

Турат ҫинчен турат ҫине 

Пакша ҫăмăл сиккелет. 

Кăмпасене шăрҫаласа 

Хӗл каҫмашкăн типӗтет. 

 Пакша тени пит маттур,  

Мухтама сăлтавӗ пур.  

Хăвăлта хӗл каҫнăран,  

Хăрамасть ҫил-тăманран! 

Пакшасем. Шăнкăрч валли ҫурăм ăшши  

Ӑш мамăкран ҫыхрăмăр. 

Ҫăматне ав ҫемҫе ҫăмран  



Туса майлаштартăмăр! 

Халь вăл нимрен хăрамасть, 

Нимшӗн те пăшăрханмасть. 

Ертӳҫӗ.   Ҫак вӗллене  шăнкăрча асăнмалăх парсамăр! 

Ертӳҫӗ.  Ачасем, эсир ырă чунлă Чанан ырă ӗҫӗсене курма ӗлкӗртӗр 

ӗнтӗ. Вăрманти кайăк-кӗшӗкпе чӗр чун пурнăçне вăл тимлесе тăрать, 

вĕсемшĕн тăрăшать.  Курăр-ха, Чана ним хăрамасăр упа шăтăкӗ тӗлнелле 

пырать. Мӗн шухăш тытнă-ши вăл?  

Чана. Упа хăйĕн ҫурипе  

Туслăн хӗл каҫать.  

Ура тупань ҫулласа 

Хăрлатса ҫыврать. 

Юрӗ хулăн, сахал мар. 

Йăлт йӗркеллӗ. Шавлар мар! 

Экран ҫинче упа ҫывăрни, хăрлаттарни илтӗнет. Чана блокнот ҫине 

тем паллă тăвать, ҫырать. 

Ертӳҫӗ. Упасем хӗлле шăтăкра ҫăвăрлаҫҫӗ иккен. Чимӗр-ха, кунта темле 

чӗр чунсен йӗрӗсем пур. Мӗн йӗрӗсем-ши вӗсем? Кам та пулин пӗлекен пур-

и? 

«Йӗр тăрăх кай» ăмăрту иртет. 

Ертӳҫӗ. Чӗр чунсен йӗрӗсене лайăх пĕлетĕр иккен эсир. Хӗлле юр ҫинче 

упа йӗрĕсем пулманнине те пӗлетӗр. Мĕншĕн тесен упа хӗлӗпе ҫывăрать. 

Мӗншӗн  ҫывăрать-ши вăл? Каласа парам-и?  

 «Упа хӗлле ма ҫывăрать?» («Почему медведь зимой спит?») юрра 

юрлаççĕ. (Кӗвви М. Старокодомскийӗн).  

Пӗррехинче сив хӗлле,  

Упа утнă килелле. 

Мăн уҫланкă варрипе 

Кăпăшка юр ҫийӗпе. 

                    Ватă упа-утаман  

                  Тилле те асăрхаман. 

                  Пуснă тилӗ хӳри çине,  



                  Ыраттарнă урине. 

Тилӗн хӳри татăлнă, 

Аран тарса хăтăлнă. 

Упи хăй те хăранă, 

Ҫырманалла чуптарнă. 

                   Ҫакăн хыҫҫăн ват упа, 

                    Хăйпе хăй тунă тупа. 

                    Çыврас тенӗ хӗлӗпе, 

                    Кунӗпе те ҫӗрӗпе. 

Ертӳҫӗ. Чана тухтăр ирӗк панипе усă курса «Тилӗпе мулкачла» выляр, 

туссем! 

«Тилӗпе мулкачăсем» вăййа выляççĕ.  (Кĕвви А. Майкапарăн. С.И.Бекина, 
Т.П.Ломова Музыка и движение. Москва «Просвещение», 1983). 

Ертӳҫӗ. Ачасем, паянхи тӗл пулура эпир чӗр чунсен хӗллехи вăхăтри 

пурнăҫӗпе кăштах паллашрăмăр. Эпир хальлӗхе пӗчӗк ачасем пулин те  

таврари кайăк-кӗшӗке, чӗр чунсене пулăшса тăма сăмах паратпăр. Мĕншĕн  

тесен эпир пурте пӗр ҫӗр ҫинче пурăнатпăр. Халӗ чӗр чунсен сӗнӗвӗсене 

итлер! 

Чана. Ырă ту, ан ӳркен. 

Ҫакна хăнăх пӗчӗкрен. 

Ула такка. Пуринпе те туслă пурăн, 

Вара хăв та ырă курăн! 

Пакша. Ҫут ҫанаталăка упра. 

Вăл пурри – пысăк тупра! 

Ертӳҫӗ. Вăрманти тӗл пулăва «Ҫут ҫанталăк тусӗсен» юррипе вӗҫлер. 

(«Ҫурхи вăрманта» эстрада юррин кӗввипе юрламалла). 

  Куккук авăтсан, 

   Хӗвел ҫутатсан 

   Таврара хитре 

   Савăнăҫ епле. 

 

       Хушса юрламалли: 



Эй, хаваслă савăк чунлă сад ачи! 

 Хӗл кунӗнче чупса савăн «катаччи». 

 Ҫу кунӗнче тутлă пылак ҫырла ҫи. 

 Ҫут ҫанталăка упра, чăваш ачи. 

    Кайăксем – туссем, 

       Ырă чӗр чунсем. 

       Пулăш вӗсене 

       Сивӗ хӗл кунне. 

       Ырă чунлă пул, 

        Таса чунлă пул. 

        Илеме упра, 

       Ан ман эс ҫакна! 

 


